
    1941 çул. Çулла. Сенкер пĕлĕт айĕнче ешĕл вăрмансем хумханмасăр ларнă. Ылтăн тырăллă хирсем, утă капанĕсемлĕ улăх-çарансем канлĕн сывланă. Ялсемпе хуласенче кун каçа ĕçлесе ывăннă çынсем, выляса ĕшеннĕ ачасем тутлăн çывăрнă. Çĕр хăй те тÿлеккĕн каннă. Хĕвел тухăçĕнчен çĕре ыйăхран вăратса шурă шурăм пуç хăпарнă. Вăл шăппăн-шăппăн сарăлнăçемĕн сарăлса пынă. Акă вĕçен кайăксем те юрă шăрантарма пуçланă. Хĕрсемпе каччăсем вăййа тухнă.
Хĕрсемпе каччăсем юрласа тухаççĕ.

Хурăн çулçи сарăлсан

Килет вăрман илемĕ.

Эпир вăййа тухсассăн – 2 хут

Килет вăйă илемĕ.
- Тантăшсем, атьăр çĕрĕ пăрахмалла выляр. 

- Атьăр, атьăр!

- Эпĕ çĕрĕ валеçекенĕ пулатăп. Эсĕ, Максим пĕлекенĕ пулăн.

- Юрĕ, юрĕ.

Кристина çĕрĕ валеçет.

- Максим, ман пулчĕ. Шырама пуçла. (Максим шырать.)
- Пĕлеймерĕн. Ăна мĕн тутаратпăр?
- Юрлаттаратпăр.

- Эпĕ пĕччен юрламастăп. Пулăшăр-ха, мана юлташсем?

Юрă юрлаççĕ.

Илемлĕ, илемлĕ
Чăваш тĕрри илемлĕ
Чăваш тĕрри илемлĕ те - 2 хут

Тĕрлеме пĕлсен кăна – 2 хут
Илемлĕ, илемлĕ

Чăваш юрри илемлĕ

Чăваш юрри илемлĕ те - 2 хут

Юрлама пĕлсен кăна – 2 хут

Илемлĕ, илемлĕ

Чăваш ташши илемлĕ

Чăваш ташши илемлĕ те - 2 хут

Ташлама пĕлсен кăна – 2 хут

Илемлĕ, илемлĕ

Чăваш вăййи илемлĕ

Чăваш вăййи илемлĕ те - 2 хут

Выляма пĕлсен кăна – 2 хут

Кристина çĕрĕ валеçет.

- Алена, ман пулчĕ. Шырама пуçла. (Алена шырать.)
- Пĕлеймерĕн. Ăна мĕн тутаратпăр?

- Юрлаттаратпăр.

- Эпĕ те пĕччен юрламастăп. Пулăшăр-ха, мана юлташсем?

Юрă юрлаççĕ.

Лашисене шăварнăччĕ

Сĕлĕ кăна памалла

Паллашса кăна çитнĕччĕ,
Анчах киле каймалла

Ах, пĕрре те калаймастпăр

Чĕлхе çинчи сăмаха

Сăмах çитменнипе мар та

Çамрăк чун хурланнипе.
Çиллентертĕмĕр те пуль те

Эпир сире тантăшсем

Май килсессĕн, май пулсассăн

Каçарсамăрах пире

Лашисене кÿлсе тăратнă

Халĕ пирĕн каймалла

Чун-чĕререн тав тăватпăр

Эпир сире тантăшсем.

Кристина çĕрĕ валеçет.

- Даша, ман пулчĕ. Шырама пуçла. (Даша шырать.)
- Пĕлеймерĕн. Ăна мĕн тутаратпăр?

- Ташлаттаратпăр.

- Эпĕ те пĕччен ташламастăп. Пулăшăр-ха, мана юлташсем?
Ташлаççĕ. Çав вăхăтра сасă янăрать.

    Анчах сасартăк, çав вăхăтра, чикĕ енче мăн тупăсем кĕрлеме пуçланă. Вĕсем çĕрле масар çинче урнă йытĕсем салхуллăн, тăстарса вĕрнĕ пек, хулăн сасăпа уланă.

    Хыр вăрманĕ çинче моторсен сасси илтĕнсе кайнă. Уçланкă тĕлĕнчен, кăвак пĕлĕте хупласа, пысăк та хура самолетсем аялтанах вĕçсе иртнĕ. Виççĕ… улттă… вуннă… çирĕм… çĕр… Вĕсен шучĕ те пулман. Çуначĕсем айĕнче – тискер хĕрессем.
Çав вăхăтра ача чупса кĕрет.

- Вăрçă пуçланнă! Вăрçă пуçланнă!

Çав вăхăтра салтака кайма тытăннă ачасем салтак юрри юрласа кĕреççĕ. Хăйсем хăшĕ фуфайкăпа, хăшĕ шинель тăхăннă, кутамккисене çакнă.
Самар шывĕ юхать, ай, сарăлса,

Самар шывĕ юхать сарăлса, сарăлса.

Сар хăмăшсем юлаççĕ тайăлса, тайăлса,

Сар хăмăшсем юлаççĕ тайăлса, тайăлса.

Эпир кунтан тухса, ай кайсассăн,

Эпир кунтан тухса кайсассăн, кайсассăн

Пирĕн тăвансем юлаççĕ хурланса, хурланса,

Пирĕн тăвансем юлаççĕ хурланса, хурланса.

Пĕр карчăк кĕрет вĕсемпе пĕрле. Хурлăхлă юрă кĕвви янăрать.

Карчăк. (хĕрес хывса калать)

Пирĕн таса Тăван çĕр-шыва ултавлăн килсе тапăннă нимĕç тискер кайăкĕсене пуçĕпех аркатма ырă сывлăх сунатпăр. Сире çапăçу хирĕнче паттăр та чаплă ĕçсем тума пехиллетпĕр!
Пурте пĕрле «Хурăн çулçи…» юрра юрласа тухса каяççĕ.
